
EKSPORTGA CHIQARILADIGAN 
MAHSULOTLAR UCHUN 

ZAMONAVIY QADOQLASHNING 
AHAMIYATI VA 

TENDENSIYALARI
Xidirov Shohrux Bobur o‘g‘li

“O‘zbekiston ilmiy-sinov va sifat nazorati markazi” 
davlat muassasasi yetakchi mutaxassisi

Annotatsiya: Ushbu maqolada eksportga yo‘naltirilgan mahsulotlar uchun zamonaviy qadoqlash texnologiyalarining 
o‘rni, ular orqali mahsulot sifatini saqlash, brend qiymatini oshirish va xalqaro bozorda raqobatbardoshlikni ta’minlash 
imkoniyatlari ko‘rib chiqiladi. Muallif O‘zbekiston eksport mahsulotlarining joriy qadoqlash holatini tahlil qilib, xalqaro 
tajribalar bilan taqqoslaydi va zamonaviy qadoqlash bo‘yicha istiqbolli yo‘nalishlarni belgilaydi. Shuningdek, ekologik 
toza, aqlli va funksional qadoqlash yechimlarining eksport salohiyatini oshirishdagi roli yoritiladi.

Kalit soʻzlar: eksport, qadoqlash, zamonaviy texnologiyalar, ekologik qadoq, raqobatbardoshlik, xalqaro talablar, organik 
mahsulotlar, marketing strategiyasi.
Abstract: This article examines the role of modern packaging technologies for export-oriented products, exploring how 
they can preserve product quality, enhance brand value, and ensure competitiveness in the international market. The 
author analyzes the current state of packaging for Uzbekistan’s export products, compares it with international practices, 
and identifies promising directions for modern packaging. Additionally, the article highlights the role of environmentally 
friendly, smart, and functional packaging solutions in strengthening export potential.

Key words: export, packaging, modern technologies, eco-friendly packaging, competitiveness, international requirements, 
organic products, marketing strategy.
Аннотация: В данной статье рассматривается роль современных технологий упаковки для экспортно-
ориентированной продукции, возможности сохранения качества товаров, повышения ценности бренда и 
обеспечения конкурентоспособности на международном рынке за счёт этих технологий. Автор анализирует 
текущее состояние упаковки экспортной продукции Узбекистана, сравнивает его с международным опытом и 
определяет перспективные направления в области современной упаковки. Также освещается роль экологически 
чистых, умных и функциональных упаковочных решений в повышении экспортного потенциала.

Ключевые слова: экспорт, упаковка, современные технологии, экологичная упаковка, конкурентоспособность, 
международные требования, органическая продукция, маркетинговая стратегия.

Bugungi globallashuv davrida mahsulotlarni xalqaro bozorlarga chiqarish jarayoni ularning sifati, tannarxi 
yoki ishlab chiqaruvchining brend obro‘si bilangina emas, balki qadoklash sifati va vizual jozibadorligi bilan ham 
bevosita bog‘liq bo‘lib bormoqda. Ayniqsa, oziq-ovqat, qishloq xo‘jaligi mahsulotlari va organik toifadagi tovarlar 
eksportida qadoklash omili strategik vosita sifatida e’tirof etilmoqda. Bu jihat, o‘z navbatida, raqobatbardosh 
mahsulot yetkazib berish va iste’molchi ishonchini oshirishda muhim rol o‘ynaydi.

Zamonaviy qadoklash tizimi eksport mahsulotlari uchun bir qator funksional vazifalarni bajaradi:
Himoya funksiyasi – mahsulotni tashish, omborlash va yetkazib berish bosqichlarida tashqi zarar ta’siridan 

himoyalaydi, fizikaviy va gigiyenik xavfsizlikni kafolatlaydi;
Marketing funksiyasi – xaridor e’tiborini jalb etish, tovar brendi haqidagi dastlabki taassurotni shakllantirish 

hamda savdo hajmini oshirish vositasi sifatida xizmat qiladi;
Axborot funksiyasi – mahsulot tarkibi, ishlab chiqaruvchi to‘g‘risida ma’lumot, sertifikatlash talablari, 

yaroqlilik muddati va boshqa muhim texnik ma’lumotlarni iste’molchiga yetkazadi;
Ekologik funksiyasi – atrof-muhitga salbiy ta’sirni kamaytirishga qaratilgan holda, qayta ishlanadigan yoki 

ekologik toza materiallardan foydalanishni nazarda tutadi.

Shu boisdan, eksportga yo‘naltirilgan mahsulotlar qadog‘ining texnologik darajasi, dizayn sifati va ekologik 
mezonlarga mosligi xalqaro savdo tizimida muvaffaqiyatga erishishda muhim omilga aylanmoqda. O‘zbekiston 
eksport salohiyatini oshirish yo‘lida mahsulot qadog‘i madaniyatini takomillashtirish, uni xalqaro standartlarga 
moslashtirish, shuningdek, “yashil qadoklash” tamoyillarini joriy etish dolzarb vazifalardan biri bo‘lib qolmoqda.

Atrof-muhitga zarar keltirmaydigan oziq-ovqat mahsulotlarini qadoqlash va biologik parchalanadigan 
vositalariga o‘tish — har qanday oziq-ovqat biznesi uchun biroz murakkab jarayon bo‘lishi mumkin.1 Bu yerda 
asosiy vazifa — tabiatga g‘amxo‘rlik qilish bilan xarajatlarni muvozanatlash. Ammo yashil yo‘lni tanlaganingizda, 
uning ta’sirini yaxshilab tushunish muhim.

Ekologik toza qadoqlashning afzalliklari:
Oziq-ovqat mahsulotlari uzoqroq saqlanadi, bu esa kamroq qaytarish va chiqindilarni kamaytirishga 

yordam beradi.
Odamlar atrof-muhitni asraydigan mahsulotlarni yoqtirishadi, bu sizning brendingiz obro‘sini oshiradi.
Ko‘pgina ekologik toza materiallar qayta ishlanadi yoki kompost qilinadi, chiqindilarni kamaytirish 

maqsadlariga mos keladi.
Yashil yechimlarni izlovchilar ko‘paymoqda, shu sababli bu sizning brendingizga bo‘lgan qiziqishni oshiradi.
Albatta, ba’zi qiyinchiliklar ham bor: boshlang‘ich xarajatlar biroz yuqoriroq bo‘lishi mumkin va ba’zi biologik 

parchalanadigan qadoq turlari oson topilmasligi mumkin. Ammo ko‘plab oziq-ovqat bizneslari ekologik toza 
qadoqlashga o‘tib, uzoq muddatda bunga arziydiganini ko‘rgan. Natijada, chiqindilar kamayishi va mijozlarning 
ijobiy munosabati tufayli bu xarajatlar o‘zini oqlaydi. Shunday ekan, ekologik toza qadoqlash nafaqat tabiat 
uchun, balki biznesingiz uchun ham foydalidir.

Dunyo plastik ifloslanish inqirozi bilan yuzlashmoqda. 1950-yildan buyon insonlar 8 milliard tonnadan 
ortiq plastik ishlab chiqargan, shundan yarmidan ko‘pi to‘g‘ridan-to‘g‘ri chiqindixonalariga yuborilgan va atigi 
taxminan 9%i qayta ishlangan. Plastik atrof-muhitga sekin, ammo aniq zarar yetkazadi — toksik kimyoviy 
moddalarni tuproq va yer osti suvlarga oqizishidan tortib, uni xabarsiz qabul qilgan hayvonlarning to‘g‘ridan-
to‘g‘ri o‘pkasi tiqilib qolishi yoki zaharlanishiga olib kelishigacha.2

1-jadval. Eng ko‘p plastik chiqindi chiqaradigan 10 ta davlat 3

№ Davlat nomi Chiqindi miqdori (tonna)
1 Xitoy 37,6
2 AQSh 22,86
3 Hindiston 7,4
4 Braziliya 4,9
5 Mexiko 4,1
6 Yaponiya 3,8
7 Germaniya 3,6
8 Indoneziya 3,5
9 Tailand 3,3

10 Italiya 3,2

Jahon bozorida hozirgi kunda quyidagi zamonaviy qadoqlash tendensiyalari kuzatilmoqda:
- Ekologik toza (eco-friendly) qadoqlash – bioplastik, qog‘oz, kraxmal asosidagi materiallardan foydalanish.
- Aqlli qadoqlash (smart packaging) – mahsulot holatini kuzatuvchi sensorlar, QR kodlar orqali qo‘shimcha 

ma’lumot beruvchi texnologiyalar.
- Minimalistik dizayn – ortiqcha bezaklarsiz, sodda va aniq axborot beruvchi qadoqlar.
- Brendga mos vizual yechimlar – milliy unsurlar, ranglar va logotiplar orqali brend imijini oshirish.
O‘zbekiston eksportchilarining aksariyati mahsulotni xalqaro bozorga olib chiqishda qadoqlash talablariga 

to‘liq rioya qilmayapti. Bunga sabab:
- Yetarli texnologik baza yo‘qligi;
- Xalqaro qadoqlash standartlari bo‘yicha yetarli ma’lumotning yo‘qligi;
- Sertifikatlashtirish va markirovkalashdagi qiyinchiliklar.
Ushbu yo‘nalishni rivojlantirishda bir qancha yondashuvlar mavjud:
- Qadoqlash bo‘yicha xalqaro ISO 18601 va ISO 22000 kabi standartlarni joriy etish;

1	  “Sustainable Chemistry and Pharmacy” журнали.
2	  WWW.Worldpopulationreview.com интернет нашри.
3	  WWW.Worldatlas.com интернет нашри.

- Mahalliy ishlab chiqaruvchilar uchun qadoqlash dizayni va texnologiyalari bo‘yicha treninglar tashkil etish;
- Qadoqlash uskunalarini zamonaviylashtirish va subsidiya orqali qo‘llab-quvvatlash.

1-rasm. Ekologik toza oziq-ovqat o‘rovlarining turlari 4

Respublikamizda ham zamonaviy qadoqlashga katta e’tibor qaratilmoqda. Xususan, 2025-yil 8-aprel 
sanasida O‘zbekiston Respublikasi Prezidentining “Qishloq xo‘jaligi mahsulotlarining eksport salohiyatini 
oshirish, hamda qayta ishlash zanjirini rivojlantirish bo‘yicha qo‘shimcha chora-tadbirlar to‘g‘risida”gi 136-
sonli Qarori qabul qilindi. Unga ko‘ra, meva-sabzavot mahsulotlarini yetishtirish, qayta ishlash, saqlash va 
realizatsiya qilish samaradorligini oshirish maqsadida:

2028-yil 1-yanvarga qadar meva-sabzavot mahsulotlarini zamonaviy qadoqlarda realizatsiyaga 
chiqaradigan hamda quyidagi barcha shartlarga bir vaqtning o‘zida javob beradigan tadbirkorlik subyektlari 
uchun foyda solig‘i va o‘zlarining xodimlari uchun jismoniy shaxslardan olinadigan ijtimoiy soliq stavkalari 1 foiz 
etib belgilanadi:

Har oyda har bir xodimga ish haqi miqdori mehnatga haq to‘lash eng kam miqdorining ikki baravaridan kam 
bo‘lmagan miqdorda hisoblanganda;

Zamonaviy qadoqlangan meva-sabzavot mahsulotlarini soliq davrida realizatsiya qilishdan tushgan 
umumiy tushum jami tovarlarni (xizmatlarni) realizatsiya qilishdan olingan daromadning kamida 50 foizini 
tashkil etganda;

b) 2027-yil 1-aprelga qadar dukakli mahsulotlarni ekish, yig‘ib olish va saralash uskunalari importi uchun 
bojxona boji 1 foizlik stavkada qo‘llaniladi.

Shuningdek, 2025–2026-yillarda meva-sabzavot mahsulotlarini aholi tomorqalari, dehqon va fermer 
xo‘jaliklaridan yig‘ib, saralab, zamonaviy qadoqlab, shartnoma asosida realizatsiya qilgan qishloq xo‘jaligi 
kooperativlariga qadoq xarajatlarining 25 foizi, biroq har bir qadoq uchun 3 000 so‘mdan ko‘p bo‘lmagan 

4	  “ScienceDirect” журнали мақоласи.

miqdorda, “Savdoni rivojlantirish kompaniyasi” AJ tomonidan Davlat byudjeti parametrlari doirasida Savdoga 
ko‘maklashish jamg‘armasi hisobidan qoplab beriladi.

Ushbu yaratilgan imkoniyatlar mahalliy oziq-ovqat mahsulotlarini qadoqlashni yangi bosqichga olib 
chiqishga katta hissa qo‘shib, ekologiyaga ham ijobiy ta’sir qiladi.

Xulosa o‘rnida shuni aytish joizki, plastik qadoqlash ba’zi jiddiy muammolarni yuzaga keltiradi. Okeanlarimiz 
va chiqindi maydonlarimizda plastik chiqindilarning to‘planishi, mayda mikro va nano plastiklarning har joyga 
tarqalishi, shuningdek, qadoqlash materiallaridan oziq-ovqatga kimyoviy moddalarning aralashib, salomatlikka 
xavf tug‘dirishi kabi masalalar mavjud. Shu sababli, jamiyatda ekologik qadoqlashni rag‘batlantirish va qo‘llab-
quvvatlash zarur.

